KEBAKTIN PEKAN DOA GBKP
( I Perpulungen )
WARI/BERNGI V, KAMIS 28 MEI 2020

PERSIKAPEN (IATURKEN RUNGGUN GEREJA) :

e Nikapken kerina alat-alat kebaktin.

e Ngaturken si muat bagin i bas pertoton sapaat (3 kalak, ibabai pengurus
kategorial) ras nuratken si man totonken i bas pertoton sapaat.

e Asa bancina ilitken musik pengiring kebaktin.

KEBAKTIN :
Kata Penaruh (Ibabai Runggun Gereja):
Mejuah-juah man banta kerina turang ras senina i bas kekelengen
Tuhanta Jesus Kritus. Si bengketi ka me Pekan Doanta wari/berngi si
pelimaken enda. Mbelin kel sura-suranta segelah kegeluhen bangsanta
lit i bas mejuah-juah. Si e kerina banci jadi, sada bagin ras kitik belinna
eme adi peminpin bangsanta eme kalak si orat geluhna bujur, mehuli,
adil, nggit ngelai ras si mediate dingen kepate nandangi kiniseran
rayatna. Sedar nge kita maka peminpin bangsanta labo ngasup nehken
tanggungjababna adi la kin sitatang-tatang. Arah pekan doa berngi/wari
si pelimaken enda, si jadi perayakenta segelah perpulungen muat bagin
i bas notoken peminpin bangsa. Guna menaken kebaktinta, mari ras
kita ertoto......
Turang ras senina mari dage, radu ras kita rende, arah KEE GBKP NO :
282:1,3 (Ngendesken man si maba kebaktin) -Perp. Tedis-
1. Kukataken bujur baNdu, O Kam Tuhan penebus.

Aku enggo s’lamatkenNdu, Arah lias ateNdu.

Reff: Keleng kal ateNdu aku, Simpar kap ngaruhNdu bangku

Lias ateNdu lanai terpilasi, Kupuji Kam teptep wari

3. Arah perkuah ateNdu, Mejuah-juah aku

Senang me kapen geluhku, Kupujilah gelarNdu Reff: ...

2. Votum-Salam:

L | bas gelar Dibata Bapa, AnakNa Jesus Kristus ras Kesah Si Badia.
Perkuah ate ras dame i bas Dibata Bapa, AnakNa Jesus Kristus ras
kerembaken Kesah Si Badia ras kita (kam) kerina gelah, Amin.

P  Amin..Amin..Amin... (lendeken)



3.

6.

Invocatio: “Tapi adi lit i bas kam si kurang kepentarenna, ertotolah ia
man Dibata si mereken kepentaren man bandu. Sabab Dibata kap
mereken kepentaren man kerina jelma alu melumbar dingen dem
perkuah ate.” (Jak. 1:5)
Turang ras senina mari dage, radu ras kita rende, arah KEE GBKP NO :
270:1,3
1. Ermengkah ras ertoto, Em kegeluhen si payo.
Bas Kristus k’riahenta, meteruk ukurta.
Reff: | bas senang tah susah, kecibal geluhta.
Pujilah Tuhan kataken bujur, alu bulat ukur.
3. Kai kin erti geluhta, ‘di la muji Dibata.
Kita enggo itebus, Alu dareh Kristus,  Reff..
Pujin Man Dibata Si Enggo Mereken Kejuah-Juahen Man BangsaNa
-Perp. Kundul-
L Dibata kap Si Mada Kuasa, merentah kerina si nasa lit
P (Ngendeken KEE GBKP NO : 359
Kerina anak Tuhan, pujilah IA.
Kerina anak Tuhan, Pujilah gelarNa.
Kerina bangsa-bangsa, Pujilah Tuhan.
Kerina bangsa-bangsa, Pujilah gelarNa.
L Dibata kap simereken pemerentah guna minpin bangsaNa
P (Ngendeken KEE GBKP NO : 359
Kerina anak Tuhan, pujilah IA.
Kerina anak Tuhan, Pujilah gelarNa.
Kerina bangsa-bangsa, Pujilah Tuhan.
Kerina bangsa-bangsa, Pujilah gelarNa.
L Dibata kap si masu-masu bangsaNa segelah nggeluh mejuah-juah
P (Ngendeken KEE GBKP NO : 359
Kerina anak Tuhan, pujilah IA.
Kerina anak Tuhan, Pujilah gelarNa.
Kerina bangsa-bangsa, Pujilah Tuhan.
Kerina bangsa-bangsa, Pujilah gelarNa.
Pengakun dosa erkiteken kurang notoken pemimpin bangsa
L Ula kel sempat peminpin-peminpinndu jadi pemberontak janah
erteman ras pinangko; kerinana ia ngaloken sogok, janah rangap



nandangi pemere kalak. La pernah ibelana anak melumang i bas
pengadilen, janah la ia nggit megiken pengadun diberu balu-balu.
Kekelengen Tuhan, enggo nge sedekah enda sitatang-tatang
pemimpin bangsanta arah pertotonta, segelah jadi pemimpin si
erkemalangen man Dibata?

P Ngaku kami Tuhan, sedekah enda kurang tutus i bas natang-natang
pemimpin bangsa si enggo iberekenNdu. Subuk arah pertoton bage
pe arah perbahanen kami.

L Mari tole siakuken dosa-dosanta, arah ngendeken KEE GBKP NO :
362:1,2

AlemiNdu aku bas dosangku, AlemiNdu aku bas lepakku.
O Tuhan sasap min, O Yesus sasap min. Alemi dosangku.

Si la payo dem i bas geluhku, Ngaku aku baNdu o Yesusku.
O Tuhan sasap min, O Yesus sasap min. Alemi dosangku.

7. Berita Kerna Pengalemi Dosa : -Perp. Tedis-
L Turang ras senina, alokenlah pengalemi dosa i dur Dibata nari.
Tole nina TUHAN , "Marilah maka si dungi cakapta enda. Kam enggo
erkubang-kubang ibahan dosa, tapi kuperidi kam maka bersih bagi
salju. Aminna gia erkiteken dosandu kam enggo mbiring bagi
tengguang, mulihi kam jadi mbentar bagi kapas” (Jes. 1:18).
Sipuji Tuhan i bas enggo ialemiNa dosa-dosanta, mari radu ras kita
ngendeken KEE GBKP NO : 184:1,2
1. Yesus Tuhanku njaminisa, k’rina dosaku tebusiNa.
Geluh simbaru jujurkenNa, m’riah ukurku ngalokenca.
Reff: Tuhanku Yesus Kam me tetap, pengendesenku rasa lalap.
Temani aku o penampat, Tuhanku Yesus Juruslamat.
2. Ngendes man BaNa sikap tuhu, keleng ateNa negu-negu
Mindo man baNa ola medu,maka ib’reNa pasu-pasu. Reff....

8. Renungen : (Ibenai Ras Idungi Alu Pertoton) -Perp. Kundul-
Renungen: Masmur 72:1-7
Tema : Ertoto Guna Pemimpin Bangsa



Kekelengen ni Tuhan Masmur 72 enda judulna “Pertoton Guna Raja) teridah
tuhu maka Daud mediate kel nandangi orat geluh sekalak raja. Daud sedar
maka kegeluhen sada bangsa banci mejuah-juah, lit ibas kesangapen dikune
raja si merentah eme raja si erkemalangen man Dibata rikut pe ras anak-
anak jabuna. Si jadi pengarapen Daud arah pertoton guna raja enda eme:

- Undang-undang Dibata si jadi palas ibas raja ndahiken dahinna.
Selaku pemimpin eme rikutken singena ate Dibata.

- Anak-anak raja pe nggeluh ibas kebujuren. Adi anak raja la jadi
usihen, uga pe jadi sinanggel man raja, janah mahan bana lanai ia
meherga | tengah-tengah bangsana. Anak jabuna pe la terpimpinsa
kuga denga ka mimpin bangsa.

- Alu bage, dame dingen mehumurlah negeri si irajaina, dingen
kerinalah ngenanami kebujuren. | rungguken rajalah kalak musil alu
bujur, | sampatinalah kalak si kekurangen, | talukennalah kalak si
nindihsa.

- Rakyat ras kesusurenna pe nggeluh erkemalangen man Tuhan
Dibata.

- Arah kai-kai saja pe si dahiken raja man bangsana desken “udan si
naktak ibas mbal-mbal, bagi udan ngelitapi juma-juma. “ertina, kai si
dahiken raja e mereken kejuah-juahen, janah kegeluhen bangsana lit
ibas kemakmuren.

Kecibal sada bangsa lit ibas mejuah-juah entah lit ibas kiniseran, mbelin kel
erkiteken ulih pebahanen pemimpin bangsa e. Adi pemimpin sada bangsa lit
ibassa biak rangap, pinangko, ras man bana saja ngenca iukurina maka
kugapape kegeluhen bangsa ras rakyat si rulo dem ibas kiniseran. Adi
pemimpin bangsa e orat geluhna bangsa si bujur, mehuli, adil, nggit ngelai
ras si mediate dingen kepate nandangi kiniseran rakyatna kugapape
kegeluhen bangsa si pimpinna lit ibas mejuah-juah. Tentuna sura-suranta
maka pemimpin bangsanta eme kalak si orat geluhna bujur, mehuli, adil,
nggit ngelai ras simediate dingen kepate nandangi kiniseran rakyatna.
Selaku perpulungen, marilah kita tetap si tatang-tatang pemimpin
bangsanta alu notokenca bagi pertoton Daud. Ibas pemilihen-pemilihen
pemimpin bangsanta pe, sipakelah hak pilihta janah ertoto kita segelah



kerina rakyat memilih erpalasken si ngena ate Dibata. Alu bage ulihna pe
terpilih me pemimpin si erkemalangen man Dibata, janah kegeluhen
bangsanta lit ibas dame ras mejuah-juah.

Bagi si terjadi ibas Negara Uganda, ija tahun 1979-1980an terjadi
sada peristiwa si mengeriken | Uganda, eme perang saudara, pembunuhen,
pemerkosaan, kekerasan, penindasan, judi, narkoba, warung remang-
remang, HIV Aids, minuman keras, korupsi , ekonomi pe hancur ras
kelaparen. Janah Uganda pe asum si e | pimpin pemerintahan dictator.
Rakyat Uganda sangat menderita. Lit sada ketedehen ate rakyat Uganda
gelah | pimpin sekalak pemimpin si erkemalangen man Tuhan. Emaka
sekalak pastor/Pdt si tergelar Robert Kayanza ngajuk rakyat Uganda gelah
tutus ertoto ras ersembah man Tuhan mindo pemimpin si tuhu-tuhu
erkemalangen man Tuhan, Gelah Uganda | ubahken Tuhan. Emaka ertoto ia
kerina tiap wari pagi-pagi ras berngi gelah ibereken Tuhan me pemimpin si
mbaru si erkemalangen man Tuhan, si adil ras bijaksana, peduli man
rakyatna bagepe meteruk rukur. Pdt Robert Kayanza ertoto alu tutus
selama kurang lebih sepuluh tahun, emaka pertotonna ndai ijawab Tuhan.
Emaka marilah kita kerina ngawanni perpulungen GBKP Batang serangan
Medan, tetaplah kita ertoto alu tutus, ibas paksana pagi pasti ijawab Tuhan
pertotonnta. Amen
TUHAN YESUS Simasu-masu kita.

9. Pengakun Kiniteken -Perp. Tedis-
L Marilah siakuken kinitekenta raduken kerina kalak Kristen i bas
kerina ingan ras kerina paksa i doni enda, nintalah: Aku tek...

10. Nehken Persembahen -Perp. Kundul-
L Kekelengen Tuhan, seh me paksana kita ngataken bujur man Dibata
arah persembahenta.

Kata Dibata si jadi palas man banta emekap: “Ngataken bujur eme
persembahen si pehagaken Aku, janah sipatuh ngikutken Aku tentu
ku kelini” (Msm. 50:23). Tupung kita ngendesken persembahen
pengataken bujurta man Tuhan, mari radu ras kita ngendeken KEE
GBKP NO:171:1-3

1. Gelar Tuhan Yesus Kristus, Lit seh si rasa lalap.



Gelar Yesus maba dame, Keriahen si tetap.
Reff: Pemasu-masunNa lit me, Man k’rina manusia.
IdiloNa kita k’rina, Ku bas kesenangen e.

2. Gelar Yesus erkuasa, Man kerina tinepa.

Ise gia mindo baNa, Tentu isampatiNa. Reff: ....

3. Gelar Yesus ersinalsal, Man si tek tergejap kal.

Gelar Yesus maba terang, Nuduh dalin si senang. Reff: ....

Pertoton Persembahen Ras Sapaat (ibabai pengurus kategorial)

a.

Notoken persembahen, Si mada Jabu ras Pekan Doa Berngi/Wari si

pe enemken

Notoken Siturah i bas perpulungen ras PILKADA SERENTAK bulan

September 2020.

Notoken Pemimpin bangsa ras Rayat Indonesia

e Notoken Pemimpin bangsa subuk Pusat, Provinsi,
Kabupaten/Kota ras Desa segelah kegeluhenna ras anak-anak
jabuna lit i bas mejuah-juah. Jadilah pemimpin si orat geluhna
bujur, mehuli, adil, nggit ngelai ras si mediate dingen kepate
nandangi kiniseran rayatna.

e Bangsa Indonesia lit i bas mejuah-juah (dame, sejahtera ras
tetap ersada).

11. Perpadanen Man Dibata Guna Notoken Pemimpin Bangsa -Perp. Tedis-

L

Ertotolah, isehkenndu sapaat, pemindon, pertoton ras
pengataken bujur man Dibata guna kerina manusia; guna raja-

raja ras kerina si erkuasa, gelah banci kita nggeluh senang dingen
dame, erkemalangen man Dibata alu lagu langkah si payo. Enda
me si mehuli dingen si ngena ate Dibata, Si Ngkelini kita.
Kusehken pertotonku guna pemimpin bangsa, gelah pemimpin
bangsa ras se isi jabuna nggeluh i bas mejuah-juah.
Kusehken pertotonku segelah pemimpin bangsa nggeluh
erkemalangen man Dibata i bas ndahiken dahinna.
Sangap kel bangsa siipimpin kalak si erkemalangen man Dibata.

Bali min raja ras udan si naktak i bas mbalmbal bagi udan meder

ngelitapi juma-juma.

L+P Amin



L Guna mpeteguhi perpadanenta radu ras kita ngendeken Rende

KEE GBKP NO : 297:1,2

1. Man baNdu Raja G’reja, Isehken kami bujur.
Kam kap si njayamsa, Geluh perpulungenNdu.
Pasu-pasuNdu Tuhan, Kuse min bagi udan.
Maka serayanNdu, i demi kuasaNdu.
Latih ia la mbiar, Ukurna tetap nggintar.
Kek’lengenNdu simpar B’ritaNdu jadi mbincar

2. Bahanlah min o, Tuhan, erdolat serayanNdu.
Ngayu ras tersuan, ngaloken pendiloNdu.
Ukur, pengarapenna, man baNdu saja ngenca
Tutus ras setia, kataNdu la tersia.
Lagu-langkah mulia, e Kam si pesikapsa
Tutus kal ateNa mbarken kata Dibata

12. Pertoton Tuhan

L Marilah ertoto kita bagi siniajari Tuhanta Jesus, nintalah: O Bapa
kami...

13. Pengutusen ras Pasu-Pasu Dibata :

L Berkatlah dingen bengketilah kegeluhenta (ndu), tetaplah buat
baginta (ndu) guna notoken pemimpin bangsa. Guna mpegegehi
kam, alokenlah pasu-pasu si rehna i bas Dibata nari:

“Ipasu-pasu janah ikawali Dibata kita (kam), siang ayo Dibata
ersinalsal ibabota (ndu). Janah melias ateNa ngenehen kita (kam).
Itatap Dibata ku kita (kam), janah malem ateta (ndu) ibahan-Na. “
Amin.

P Amin... Amin... Amin... (lendeken)

Pertoton dung kebaktin (ibabai sekalak serayan)

CATATEN :
1. Sijaga kebadian i bas kebaktinta.
2. Tedis ras kundul tupung kebaktin rikutken situasi ingan kebaktin.

Pdt. Masada Sinukaban, M.Si.



